
Qanoq ililluta ulluunerani paaqqinnittarfinni utaqqisut ikilisissinnaanerigut pillugu apeqquteqaat 

aallaavigalugu oqallinnissamik siunnersuut.  

Aamma 

Ulluunerani paaqqinnittarfinni atorfeqartut suliffigisaanni pissutsit suliffimmilu atugassarititaasut 

siunnersorneqarneq assigisaalluunniit aqqutigalugit qanoq ilillugit pitsanngortinneqarsinnaanersut, 

apeqquteqaat aallaavigalugu oqallinnissamik siunnersuut 

(Inatsisartunut ilaasortaq Pipaluk Olsen, Demokraatit) 

 

Oqallisissiamik siunnersuuteqartoq qujanaq. 

Inuit Ataqatigiinniit pingaartipparput meerartavut meeqqat paarinnittarfianni atugarissaarnissaat. 

Aammattaaq oqaatigerusupparput meeqqeriviit kommuunip ataaniimmata, massakkullu meeqqat 

paarinnittarfiit pillugit inatsisit siunertamut naapertuukkaluarmata.Soorlu normeringit 

naammakkaluarmata, kisianni takusinnaasatsinni inatsinuku timitalernissaat (implementering) 

amigaataasoq. 

Normering inatsimmi allaqqasut naapertuuttuuppata meeqqerivinni sulisut atugarissaarnerussagaluarput, 

tassami tusartarparput pædagogit piffinni ilaanni allaat asaasarlutillu igasartut, soorunami pissutsit 

taamaattut ilungersunarujussuarput. Taamaammat normering inatsimmiittut timitalertuuppata soorunami 

meeqqerivinni sulisut atugaat pitsanngornerujussuussagaluarput. 

Utaqqisut ikiisinniarusigit naammattunik paaqqinnittarfeqartariaqarpugut, tassa aamma 

sanaartornermiippoq aaqqiissutissaq. 

Kiisalu minnerunngistumik naammattunik perorsasunik ilinniartitsisariaqarpugut.  

 

Suliaq assigiinngitsutigut ingerlanneqartariaqarpoq, soorlu Kultooreqarnermut Ilinniartitaanermut 

ataatsimiititaliami qaammat kingulleq perorsaanermik ilinniarfik pulaaratsigu paasivarput qinnuteqartatut 

ukiumut 400-600 missaaniittarmata, taakkulu iluani 130 missaani akuerisaasarlutik, tamanna ersertitsivoq 

perorsaanermik ilinniarfik aningaasalernerusariaqartoq. 

Perorsaanermik Ilinniarfimmi assigiinngitsunik pitsaasunik suliaqarput, soorlu; Sineriami ilinniartitsineq, 

decentralimik ingerlanneqartarput angusaqarfiusarlutillu, tamanna inatsisartuniit 

tapersersortariaqarparput. 

 

Aammattaaq eqqaarusupparput aningaasamut inatsimmut oqallinnermi eqqaareeratsigu budgetlov 

aaqqissugassaammat. Assersuutigalugu kommuneqarfik Sermersooq aningaasaateqaraluarput 

meeqqerivinnik sanaartornissaminnut, kisiannili inatsi malillugu aningaasat atorsinnaasaat killeqarlutik, 

naak aningaasat pigigaluarlugit. Tamanna aaqqittariaqartutut Inuit Ataqatigiinnit isumaqarpugut. 

Systemitigut immitsinnut naallerarnerput unitsittariaqarparput. Inuit qitiutillugit inatsiseqartariaqarpugut. 

 


